                                                                Войшніс Ф.С.
БАГАЧ

Мэты і задачы:
· садзейнічаць узбагачэнню ведаў вучняў па культуры і традыцыях беларускага народа;
· далучыць вучняў да святкавання  свята “Багач”;
· паказаць, у якія гульні гулялі нашы прашчуры ў час свята “Багач”;
· паглыбіць веды пра беларускія народныя песні, прымаўкі, прыказкі і загадкі;
· выхоўваць любоў да зямлі продкаў, пачуццё нацыянальнай годнасці  
 Дзеянне праходзіць у гісторыка-этнаграфічным музеі “Спадчына”. Зала прыбрана пад вясковую хату. Развешаны саматканыя  ручнікі, дываны. Пасярод залы – стол, засланы белым саматканым абрусам, на якім знаходзяцца дары восені: бульба, яблыкі, морква, бурак, капуста, кабачок, арбуз, цыбуля, часнок; нацыянальныя стравы, кветкі, лісты. 
Абсталяванне: “Багач” – кошычак  з зернем і свечкаю, сноп жыта, упрыгожаны рознакаляровымі стужкамі, шнурок з каласкамі, сярпы, рэшата.
                                                 Сцэнарый
Гучыць мелодыя беларускай песні “Расло жыта, расло ў полі”.
Кіраўнік музея. Багач – старажытнае свята заканчэння ўборкі зернавых  і азімай сяўбы, водгук язычніцкага свята земляробчага культу “бога сонца, бога дастатку і багацця”.
Багачом называлі кошык з жытам і свечкаю. Зерне ў кошык збіралі
з першага зажыначнага снапа, свечку рыхтавалі пад спеў дажынкавых песен. Багач да свята насілі ў кожную хату. Згодна павер’ем, ён забяспечваў сям’і дабрабыт і шчасце. Багач ставілі на працягу года ў доме гаспадара ў ганаровым куце пад абразамі.
Багач сімвалізуе дастатак, багацце, якое прыйшло да земляроба. На свята ладзілі ўрачыстую вячэру: рабілі каўбасы, смажанае мяса, абавязкова бліны з маслам. Пачастунак ставілі і каля багача.
     Сабраліся мы сёння, каб адзначыць свята “Багач”. Закончылася работа па   зборы ўраджаю, дык і заспяваем сёння, і нагою тупнем.
Гаспадыня (гучна). Васіль, прынясі мне тыя кветкі, што ў збане стаяць.
                Уваходзіць гаспадар з букетам.
Гаспадар. Можа ніхто не прыйдзе, а ты ўвіхаешся.
Гаспадыня (ставячы на стол букет). Прыйдуць, абавязкова прыйдуць. Ідзі, Васілька, апраніся па-святочнаму.  Сёння ж Багач, а я тым часам накрыю стол.
Гаспадар. Ды іду ўжо, Марылечка, іду (выходзіць). 
 Гаспадыня выносіць і ставіць на стол розныя стравы. За сцэнай чуюцца песні, музыка. 
Гаспадыня. Васіль, дзе ж ты падзеўся? Ужо госці ідуць, Багач 
нясуць.
Гучыць мелодыя песні “Заіграла зорка”. За кулісамі дзяўчына чытае.
Гаварыла поле шырокае, жыта ядранае:
Жнейкі, жнейкі мае маладыя,
Сярпы залатыя, 
Прыходзьце да мяне заўтра рана, 
 Каб я недажатым не стаяла.

Не хачу я ў полі стаяці,
Апошнімі каласамі махаці,
А толькі хачу ў полі – стагамі,
А ў гумне – капамі.
Гучыць вясёлая музыка. Малады хлопец нясе “Багач” – кошычак  з зернем і свечкаю. За ім ідуць госці.  Госці заходзяць у хату.  Гаспадар і гаспадыня сустракаюць гасцей хлебам і соллю.
1госць (сеючы жыта). Ідзе Багач багаты – адчыняй дзверы, хто яму рады. 
Гаспадар.  Вельмі рады я Багачу. Дзверы адчыніць хачу.
  2 госць. Ідзе Багач чыстымі нівамі. 
                  Вязе багаты ўраджай вазамі.
  3 госць. Прыйшоў Багач – рыхтуй рагач,
                Бяры сявеньку, ды сей памаленьку.
  4 госць. Да Багача баба рабача,
                Па  Багачы хоць за плот валачы.
   5 госць. У стагача хопіць хлеба да Багача.
   6 госць. Закончыш  жніво ў пару – будзе што насіць у камору
   7 госць. Багача на пачэсны кут адпраўляем (госць ставіць сявеньку на покуць).
  8 госць (з паклонам). Вам шчасце, здароўе і дастатку жадаем!
  9 госць. Дык няхай жа вам будзе чыста ў полі!
                 Багата ў хаце!
 10 госць. Даўгалецця і згоды!
                 Век гора не знаці!
 Гаспадар (з паклонам). Дзякуй, дзякуй, што  хату не абышлі!
 Гаспадыня   (з паклонам). Добрыя словы  для нас знайшлі!
 Прыміце ад нас хлеб-соль.     
   1 госць.  Дзякуй і вам, што добра прымаеце.
                    Можа загадкі нашы адгадаеце?
  2 госць.  Я прысеў на пянёк, там качаецца клубок,
                   Які гэта клубок, што кальнуў мяне ў бок? 
 Гаспадыня.  Здаецца мне, што гэта вожык.
  3 госць. Царэўна ў няволі, у цёмнай каморы,
                  А косы на сонцы, на вольным прасторы.
    Гаспадар. Гэта морква.     
   4 госць.  Правільна адгадалі. Паслухайце, калі ласка, яшчэ адну загадку.
                   Завітала ў хату пані ў чырвоным сарафане,
                   Як пачалі распранаць, сталі плакаць, праклінаць.
    Гаспадар. Не хаце ў бы я такой госці.
     Гаспадыня.   Дык гэта ж цыбуля! Азараз  маю адгадайце.
                            Выступаў на градзе белы чарадзей.
                             Галава на славу, да зубка зубок.
                             Добрая прыправа, а завуць –  …       
  Госці (разам). Часнок.
 Гаспадыня.   А пра агародніну мы  ведаем песню.
Гаспадар.   Ну, дык давайце заспяваем песню   пра дары восені  “Есть у нас огород”.
             Удзельнікі свята выконваюць і інсцэніруюць песню “Есть у нас огород”.
   Гаспадыня. Васілька,  трэба  запрасіць святара, каб ён у нашай хаце адслужыў малебен, бо тут  знаходзіцца “багач”.
   Гаспадар. Так, так, Марылечка. А потым пасля малебна  кошычак з зернем  і свечкай абнясём па ўсёй вёсцы.
Гаспадыня.  Ды не забыцца яшчэ абысці “багачом”  увесь  вясковы статак, каб засцерагчы жывёлу ад усяго нячыстага,  ад хвароб. 
  Гаспадар.  Дарагія госцейкі, за стол сядайце.
   Гаспадыня.   Нашых пачастункаў паспытайце.  Спякла я вам каравай вялікі, прысмакаў розных, частуйцеся. 
      Госці сядаюць за стол, частуюцца, хваляць ежу.
 5 госць.  Дзякуй, гаспадыня, радасна нам у цябе сабрацца, бо згодна павер’ям, Багач прыносіць сям’і дабрабыт і шчасце. 
 6 госць. Няхай вам, гаспадарочкі, заўсёды шанцуе!
                 Няхай вам жыццё шчасце даруе!
 Гаспадар. Спадзяёмся,  што гэта так і будзе. Я ўжо сёння, на свята “ Багач”, да ўсходу сонца засеяў ніву жытам, асвечаным яшчэ ў першую Прачыстую.
 7 госць.   Вось які ўраджай багаты,
Бо і сейбіт, і араты
Працавалі не на жарты.
Зжата жыта, поле пацішэла.
Паступае з лесу пах грыбны,
У стагах, на сонцы парыжэлых,
Травы мрояць радасныя сны.
Сёння ў вёсцы залатое свята –
Працы, шчодрасці, зямлі.
І ўсмешкі лета каля хатаў
Чырванню рабіны расцвілі.
 Гаспадыня. А давайце заспяваем песню  “Што пасееш, тое і пажнеш”
 Госці. Давайце, давайце!

         Выконваецца  песня “Што пасееш, тое і пажнеш”. Чуецца стук у дзверы.
Гаспадар. Калі ласка, заходзьце. (Уваходзіць дзяўчына Восень. У руках яе сноп  жыта. )
Гаспадыня (радасна). Дык гэта ж  багіня Восень! Праходзьце, будзьце як дома.
Усе разам. Восень, Восень, у госці просім!
  Восень.  Добры вечар у хату! (Кланяецца гаспадарам і гасцям. Кладзе сноп ля ног гаспадара.)
Хай вам жывецца заўсёды багата! (Абсыпае ўсіх  зернем, лісцем.)
Прыскакала Восень на залатым кіёчку,
Ураджай багаты прывезла гаспадарочкам.
Дастаткам і радасцю людзей адарыла.
Ярка-жоўтым золатам ўсё наўкол пакрыла.  
Гаспадар. Дзякуй нашай Восені-багіні. Сядайце, адпачніце, з далёкай дарогі.  (Восень садзіцца.)
Гаспадыня. А вы, госцейкі, ці ўжо гадалі?
                       З “лёгкай” рукой сейбіта ці шукалі
8 госць. Ой, нешта мы, цётачка, памыліліся,
                 Ды пра гаданне забыліся
Гаспадыня. А я рэшата яек адварыла.
                      Усё вас чакала, пра вас гаварыла.
(Гаспадар прыносіць рэшата з яйкамі. Гаспадыня частуе яйкамі ўсіх гасцей, адно пакідае сабе.)
  Восень.  А цяпер да справы прыступім, чыста яйка аблупім. (Восень ходзіць і разглядае аблупленыя яйкі.)
Каму круглае, без ямкі прыпадае,
 Той першы ніву засяваць пачынае.
Выйграў гаспадар гэтай хаты,
Няхай жа рука яго будзе лёгкай і багатай!
 Восень  надзявае жытнёвы вянок  на галаву гаспадару. Усе водзяць карагод, у  сярэдзіне якога знаходзіцца гаспадар. Госці спяваюць.
Свайму гаспадару мы зрабілі славу.
Жытачка нажалі, у копы склалі.
 Жытачка нажалі, у копы склалі.
Сеяць наказалі.
Гаспадар,  дажыначкаў час – адары ты нас.
Гаспадару наш,  адары ты нас.
 Пойдзем, пойдзем да двара
Мы да дзядзькі Захара.
Адары ты нас. 
Адары ты нас.
Гаспадар і гаспадыня   дораць гасцям  грошы і збанок мёду.
Гаспадыня.  Дорым збанок мёду,
                      Каб соладка было на дарогу. 
 Гаспадар. А яшчэ дорым грошы, каб кожны быў прыгожы і харошы.
 Госці.  Дзякуй, дзякуй!
 9 госць. А ці можна ў вас дазволу папытаць.
                Каб у гэтай добрай хаце песню заспяваць.
Гаспадары. Можна.
  Музыкі (ансамбль “Дударыкі”) выконваюць песні“Аў полі ніўка”, “Ой, паля, вы паля”, “Расло жыты, расло ў полі”.  Усе спяваюць ды прытанцоўваюць.
10 госць. Ды не толькі паспяваць, а яшчэ прытопнуць.
                 У вашай хаце падмурак няхай жа не лопне.
 Гаспадары. Калі ласка, паскачыце, нас, старых, павесяліце.
                         Усе танцуюць “Лявоніху”.
Гаспадыня. Добра паскакалі, аж дух заняло.
Кіраўнік музея. А жарты вы любіце? Слухайце, раскажу жарты ад Несцеркі.
Хлопчык вёў на вяроўцы цяля, якое кідалася ва ўсе бакі.
 А тут якраз ураднік праязджаў.
  –  Ты чаму перада мною шапкі не здымаеш, хам?! – закрычаў ён на хлопца.
  –  Калі ж  мае рукі заняты,  пане ўраднік! Злезьце з воза, патрымайце цяля, а я шапку зніму.
Кіраўнік музея.   Паслухайце, калі ласка, яшчэ адзін жарт распавяду.
Зайшоў селянін да пана, а той якраз паеў і парожнюю міску перавярнуў.
Селянін пытае:
 –  Пане, а чаму вы як паелі, то перавярнулі міску?
–   Гэта значыць, што я наеўся.
–   Вось яно што! А я ўсё думаю, чаго гэта мая свіння як толькі паесць, дык і пераверне карыта.
Восень.
 А цяпер, каб вы не сумавалі,
 Трэба, каб у конкурсе сябе паказалі.
 Хто з завязанымі вачыма болей клубняў назбірае.
Той смачны пачастунак атрымае.
 А цяпер ні на што не зважайце,
 А мой конкурс пачынайце!
 Два ўдзельнікі  збіраюць з завязанымі вачыма бульбу. Пераможца атрымлівае ад Восені прыз.
1 госць.     Свішчуць косы ў траве,
Проста дзіва гульба;
Размахнуліся рукі, узыгралася кроў,
Сонца паліць агнем, пот льецца з ілба –
Абмахнуў рукавом, ды і далей пайшоў.
Кіраўнік музея.  Пагуляем у гульню “Першы сноп” 
 Жнеі падзяляюцца на дзве групы. Кожная з іх  павінна хутчэй “нажаць жыта”: налавіць  як мага больш дзяцей, якія не выбягаюць за межы “поля”, і  паставіць іх у адно месца, абвязаць ручніком, быццам бы зрабіць “снапы”. Тая група жней, якая хутчэй зробіць “вялікі сноп”, будзе пераможцам.
 Група жней-пераможцаў атрымліваюць прызы.
Гаспадыня.   А ці хочаце вы самі паўдзельнічаць у касьбе?
Госці.  Хочам                                                                                                      
Гаспадар. Хто загадкі адгадае той з намі і пагуляе. Загадаем загадку закінем за градку, у адзін год пусцім, у другі выпусцім. Ну, што , гатовы? Дык слухайце!
Гаспадыня.  Гарбаты дзядок усё поле аббегаў. (Серп.)
Гаспадар.      Ляжыць мужычок у залатым каптане, сам устаць не можа, а людзі яго падымаюць. (Сноп.)
 Гаспадыня.    На коніку сем саколікаў, кожны ў каптаночку. (Авёс.)               
Гаспадар.        Чорная свінка мае тры спінкі. (Грэчка.)
Гаспадыня.     Яго б’юць каламі, рэжуць нажамі, за тое яго так любяць, што ўсе любяць. (Хлеб.)
 Гаспадар. Тыя, хто атрымаў жэтоны, выходзьце да мяне на пляцоўку. Я прапаную вам гульню “Касьба”. Вы будзеце касцамі, але ў такіх умовах: уявіце сабе, што гэта поле, вам трэба будзе з заплюшчанымі вачыма  “скасіць” каласок сапраўдным сярпом.
Гаспадыня.   А касіць вы будзеце па аднаму разу, калі не атрымаецца, то паспрабуеце яшчэ. І так, пакуль усе каласкі не будуць зрэзаны.
          Гучыць мелодыя. Пасля гульні ігракоў  частуе гаспадыня.
2 госць. Сонца грэе колас спее,
              Пошум жытні ў летнім спеве,
              Каласіста спелай ніве
Нізка кланяецца жнівень,
Цешыць поле залатое.
Дзякуй, роднае, за тое,
Што ўрадзіла гэтак шчодра, -
З хлебам жыць на свеце добра.
Гаспадар.   Працавалі мы на славу,  але ж нездарма,  вялікі ўраджай атрымалі. Удзельнікі свята па чарзе гавораць народныя прыказкі і прымаўкі.  
3 госць.      Зямелька – маці нас корміць.
4 госць.     Зямля – маці, а праца – бацька.
5 госць.      Зямелька – матка наша: і корміць, і поіць, і адзявае.
6 госць.      Зямля багацей за ўсіх.
7 госць.       Якая зямля, такі і хлеб.
8 госць.       Колас не спее, калі сонца не грэе.
9 госць.       Будзе дождж ісці, будзе хлеб расці.
10 госць.     Калі хоча хлеба меці, то трэба зямліцы глядзеці.
Гаспадар.   Цёплым ветрам
   І расою пахне хлеб.
     Нібы сонейка над светам, 
     Ён штодзённа на стале.
Гаспадыня.   Усё святкаванне Багача было святасцю, выказваннем вялікай адказнасці, асобай пашаны да хлеба.
Кіраўнік музея.  А ці ведаеце вы прыкметы, прымаўкі пра хлеб?                 
Я буду пачынаць прымаўку, а вы працягвайце.
Шмат снегу– шмат (хлеба).
Не той хлеб, што на полі, а (той што ў гумне).
Едзеш на дзень – бяры хлеба (на тыдзень).
Без хлеба (няма  абеда).
Хлеб не зяць – паглядзяць (ды з’ядзяць).
Жывём –   (хлеб жуём).
 Калі ёсць хлеб і вада,  (то не бяда).
Хлеб –  (усяму галава).

1 госць. Добра мы паспявалі, патанцавалі, пагулялі. Дзякуем, гаспадарам, за хлеб-соль.  А цяпер пара развітвацца. Мы ўсім жадаем жыць-пажываць і дабра нажываць.
2 госць.  На Багачы, на Багачы
             Усё навокал чыста, хоць рагачы.
2 госць  (з паклонам). Дай, Божа, гэтай хаце ніколі дрэннага не знаці!
 3 госць.  Каб было чым засяваці, абсяваці!
 4 госць.  Ды яшчэ болей жаць, нажынаці.
Усе разам. А праз год новага Багача дачакаці!
                             Падрыхтавалі і правялі Войшніс Ф.С., кіраўнік гісторыка-этнаграфічнага музея, Краўчук І.І., класны кіраўнік 4 класа








































